6.
A prosa entre 1936 e 1975: os renovadores da prosa (Fole, Blanco 
Amor, Cunqueiro e Neira Vilas).


Foi a partir dos anos 50, coa fundación da editorial Galaxia como punto de partida simbólico, cando se produce a lenta recuperación do galego literario no noso país tras o longo silencio da Guerra Civil. No tocante á narrativa, a primeira novela publicada en Galicia en galego é A xente da Barreira, de Ricardo Carballo Calero, en 1950.
Apreciamos ao comezo unha ampla variedade de propostas que dan testemuña de importantes esforzos individuais máis que de verdadeiras tendencias; haberá que agardar á aparición da Nova Narrativa Galega para atoparmos unha liña temática e estética unitaria.

Con todo, podemos facer os seguintes agrupamentos:
· Mantemento da tradición do grupo Nós. Incluímos neste grupo o propio Ramón Otero Pedrayo (Entre a vendima e a castañeira) e, entre os autores novos, Ricardo Carballo Calero (A xente da Barreira, sobre o tema da decadencia da fidalguía).

· Temática da Guerra Civil e o exilio, presente por exemplo en Ramón de Valenzuela (Non agardei por ninguén ou Era tempo de apandar) e Silvio Santiago (Vilardevós).

· Relato popularizante, autores que toman motivos da tradición popular e técnicas do relato oral. Así, Ánxel Fole (Á lus do candil) ou Álvaro Cunqueiro (Escola de menciñeiros).

· Temática fantástica, que cultiva universos lendarios e fabulosos. Comprende a maior parte da obra narrativa de Álvaro Cunqueiro (como Merlín e familia).

· Realismo social de temática urbana, con presenza e denuncia dos conflitos que viven as clases menos favorecidas. O principal representante é Eduardo Blanco Amor (A esmorga).

· Realismo social de temática rural, que reflicte o mundo do campesiñado desde unha perspectiva nostálxica. Destacamos a Xosé Neira Vilas (Memorias dun neno labrego).

· Autores que buscan a experimentación dentro de novos enfoques da narrativa e novos modos de expresión. Entrarían neste grupo os autores e obras pertencentes á chamada Nova Narrativa Galega (Rodríguez Mourullo, Camilo Gonsar, X.L.Méndez Ferrín e outros).

Deixando de lado este último grupo, os autores principais do período son Ánxel Fole, Eduardo Blanco Amor, Álvaro Cunqueiro e Xosé Neira Vilas.

EDUARDO BLANCO AMOR (Ourense, 1897-Vigo, 1979) desenvolveu unha intensa actividade literaria e xornalística. Pasou longas tempadas en Sudamérica, primeiro como emigrante, logo como exiliado. É autor de poesía na preguerra e de narrativa e teatro na posguerra.

Dentro da súa obra narrativa destacamos dúas novelas, A esmorga e Xente ao lonxe, e un libro de relatos, Os biosbardos.

A esmorga, libro que iniciou o camiño da renovación da narrativa galega, é unha novela de realismo social. Está ambientado no espazo urbano de Ourense, denominada Auria, e céntrase na problemática das clases máis desfavorecidas, con presenza obsesiva da pobreza, a fame, a violencia, a delincuencia... Uso case constante do perspectivismo, con narrador en primeira persoa protagonista. Sérvese da lingua popular.

Xente ao lonxe é, asemade, unha radiografía da Ourense de entreséculos a través da historia dunha familia. Apóstase polo pluriperspectivismo, con varios personaxes que exercen como narradores.

Os biosbardos é un conxunto de sete relatos con carácter realista e autobiográfico contados en primeira persoa por un narrador infantil.

ÁLVARO CUNQUEIRO (Mondoñedo, 1922-Vigo, 1981) exerceu como escritor e xornalista. Como escritor, cultivou todos os xéneros, narrativa, poesía, teatro e ensaio, con notábel éxito, tanto en galego coma en castelán.

A súa obra narrativa pódese dividir en dous grupos: as novelas e as galerías de retratos ou semblanzas.

Dentro das novelas destacan Merlín e familia, As crónicas do sochantre e Se o o vello Simbad volvese ás illas. Nelas maniféstase o chamado “mundo mítico de Cunqueiro”: mestura e síntese de realismo e fantasía, do cotián e o lendario; incorporación á nosa literatura de mitos doutras tradicións (clásica, oriental, nórdica...); a paisaxe aparece en función simbólica positiva; imaxinación exultante; riqueza de linguaxe.

Os libros de semblanzas constitúen unha triloxía: Escola de menciñeiros, Xente de aquí e acolá e Os outros feirantes. Trátase de relatos breves e fragmentarios, con predominancia do retrato de tipos populares, nos que se mestura con elegante naturalidade o real co fantástico, polo que adoitan clasificarse como obras de realismo máxico. Lingua popular, con notábeis doses de humor.

ÁNXEL FOLE (Lugo, 1903-1986), estudou Filosofía e Letras e Dereito. Coma as figuras anteriores, cultivou a literatura e o xornalismo. Como escritor, centrouse no relato curto, xénero no que foi un verdadeiro mestre.

Obras: Á lus do candil, Terra brava, Contos da néboa e Historias que ninguén cre. Características principais: a Galicia rural é a protagonista; nos temas toma como base a tradición narrativa popular; manexa habilmente as técnicas da narración oral; constante mestura de humor e medo, e tamén de elementos reais e fantásticos; recrea a fala luguesa.

XOSÉ NEIRA VILAS (A Estrada, 1928) pasou toda a vida vencellado á emigración e ao mundo rural. Aínda que xeracionalmente está próximo aos autores da Nova Narrativa Galega, a súa obra carece do afán experimental e innovador da daqueles.

Escribiu libros de protagonista infantil, de carácter social realista: Memorias dun neno labrego, Cartas a Lelo e Aqueles anos do Moncho, nos que reflicte as lembranzas da súa infancia nun ton de nostalxia e de denuncia; tamén publicou obras de protagonista adulto dentro do mundo rural cun aire triste e pesimista: Xente no rodicio, A muller de ferro, O home de pau. Por este conxunto de libros, adoita ser caracterizado dentro do xénero chamado “épica rural” ou “ruralismo”. 

É autor, asemade, de obras relacionadas coa emigración: Camiño bretemoso, Historias de emigrantes, Remuíño de sombras, e tamén de obras dirixidas ao público infantil: Espantallo amigo, O cabaliño de buxo.

